
Efni: Umsögn stjórnar SSNV um áform um lagasetningu vegna flýtingar uppbyggingar 

raforkuinnviða og einföldun regluverks, nr. S-56/2026. 

Stjórn Samtaka sveitarfélaga á Norðurlandi vestra (SSNV) tekur undir markmið frumvarpsins 

um að einfalda stjórnsýslu og regluverk, auk þess að stuðla að skilvirkari málsmeðferð 

vegna uppbyggingar innviða, þar á meðal raforkuflutningskerfisins. Slík uppbygging er eitt af 

brýnustu hagsmunamálum landsbyggðarinnar og landsins alls, enda forsenda áframhaldandi 

verðmætasköpunar, atvinnuuppbyggingar og aukins raforkuöryggis. 

  

Stjórn SSNV leggur þó ríka áherslu á að við breytingar á lögum og regluverki verði ávallt 

gætt að grundvallarréttindum, þar á meðal friðhelgi eignarréttar sem tryggð er í stjórnarskrá 

lýðveldisins Íslands. Mikilvægt er að útfærsla lagabreytinga tryggi að hvatar orkufyrirtækja til 

samráðs og samninga við landeigendur haldist og að ekki verði gengið á réttindi þeirra með 

ófullnægjandi bótum eða óeðlilegum inngripum. 

Stjórn SSNV telur jafnframt brýnt að samtal við landeigendur sé virkt og raunhæft á öllum 

stigum undirbúnings og framkvæmdar innviðaverkefna. Nauðsynlegt er að tekið sé fullt tillit til 

athugasemda þeirra og sjónarmiða, enda er góð samvinna lykilforsenda farsællar 

uppbyggingar.  

Að lokum undirstrikar stjórn SSNV mikilvægi þess að skipulagsvald sveitarfélaga sé virt í 

hvívetna. Sveitarfélög gegna lykilhlutverki í mótun og framkvæmd skipulagsmála og er 

mikilvægt að breytingar á regluverki raski ekki þeirri ábyrgð eða sjálfsforræði þeirra. 

Stjórn SSNV styður þannig markmið frumvarpsins um aukna skilvirkni, en leggur áherslu á 

að við áframhaldandi vinnslu þess verði tryggt jafnvægi milli framfara í innviðauppbyggingu 

og verndar réttinda landeigenda og sveitarfélaga. 

 

 

  

F. h. stjórnar Samtaka sveitarfélaga á Norðurlandi vestra  

  

Sveinbjörg Rut Pétursdóttir,  

Framkvæmdastjóri  

 


